
Автор бу хезмәтендә һөнәри белем бирүче уку йортларында укучы балаларны иҗади шәхес итеп тәрбияләүдә төрле  алымнарны куллануга зур  игътибар биргән. Сәнгатьле сөйләм, милли тел, әдәби әсәрләр, сәнгатьнең башка төрләрен исәпкә алып, укучы шәхесенә зур йогынты ясап булачагын ассызыклап үткән. 
                                         Аннотация
Бу хезмәттә автор  укучы шәхесен тәрбияләүгә зур игътибар бирә.  Халык педагогикасы, милли гореф-гадәтләр, матур әдәбият һәм милли тел аркылы гына укучыларның иҗади үзаңын, шәхесен үстереп була дигән фикерне ассызыклап үтә автор.
       Укучы шәхесе –илебезнең мәгариф системасының үзәгендә тора.  Тирән белемле, югары әхлаклы, зыялы, тормыш өчен файдалы, заман белән бергә атлаучы, шул ук вакытта, туган иленә, теленә хөрмәт белән караучы һәм башка милләт кешеләренә игътибарлы шәхес тәрбияләү-мәгариф өлкәсендә эшләүче һәр кешенең төп бурычы. Бу  хезмәт, бигрәк тә,  тел һәм әдәбият укытучылары  карамагына тапшырылган турыдан-туры хезмәтләрнең берсе. Балаларны рухи яктан бай, тәртипле тормыш алып баручы, кешелек сыйфатларын югалтмаган, милләтне саклаучы, мөстәкыйль хезмәт 
итә белүче итеп тәрбияләү, минемчә, әдәби тел, сүз сәнгате аркылы  да башкарылырга тиеш. Милләтенең күркәм улы яки кызы булып калырга, үткәнен, бүгенгесен сакларга, бөек шәхесләрне зурлый алырга теләгән бала гына чын мәгънәсендә,  әхлак нормаларына буйсынып, киләчәкнең алмашчысы була аладыр. 
    Илебезгә чын шәхесләр тәрбияләп бирү җиңел эш түгел. Бу хезмәтне укытучы белән кулга-кул тотынып ата-аналар да, җәмгыятебез дә алып барырга тиеш. Нәрсә соң ул тәрбия?  Минемчә, ул - яшь, психологик, физик үзенчәлекләрне исәпкә алып, халыкның тәрбия традицияләренә нигезләнеп, балаларны һәрьяклы үсеш алган шәхес итеп формалаштыру һәм үстерү. Баланы һәр яктан камил шәхес итеп тәрбияләр өчен халыкның үткәненә, тарихына, югалмас һәм какшамас тәрбия зиннәтләренә игътибар итәргә кирәк. 
  "Хәтердән башка йолалар, тәрбиядән башка рухи хәзинә, рухи хәзинәдән  башка шәхес, ә шәхестән башка халык - тарихсыз"- дип әйтелә халыкта.

           Бала күңеле гөлбакчаны хәтерләтә. Шул гөлбакчага матурлык, шәфкатьлелек  бөртекләрен чәчәргә, әлбәттә,  матур әдәбият, халык йолалары, гореф - гадәтләре, туган тел матурлыгы  ярдәм итә.  Әдәбият , сәнгать белән кызыксынган , китапларны чын күңеленнән яратып укыган, халык авыз иҗатын белеп үскән баланың белеме дә тирәнрәк, күңеле дә баерак була. Аның күркәм эшләр  башкарырга омтылышы да, ихтыяр көче дә нык һәм ышанычлы  була. .

     Кызганычка каршы, матур телебезнең бозылуы,   рәхимсез,  тупас күренешләрнең артуы,  рәхимсезлек, усаллык, тупаслык, алдашу, рәнҗетү гадәти күренешкә әйләнеп китте. Төрле техник каналлардан яшьләребезнең аңына агу салырлык тапшырулар артканнан-арта бара. Мондый заманда үткәнгә борылып карау, халкыбыз туплаган рухи хәзинәне яңадан кайтару, туган телгә, матур әдәбиятка хөрмәт уяту  бигрәк тә мөһим. Ялкау, әрәмтамак, җиңел генә, эшләмичә көн күрергә гадәтләнгән яшьләр, җиңел юл белән акча булдыру, төрле наркотик матдәләр кулланып дөнья мәшәкатьләреннән котылу яисә, җиңелчә юл белән байлык туплау- бүгенге яшьләрнең дә кайберләрен үз дулкыны эченә йолып алды. Тирән  акыл белән фикер йөрткән һәр кешене  борчыйдыр, минемчә, бу күренешләр.

     Техника, информация  үсеш алган заманда балага рухи тәрбия биреп, тел гүзәллеген, сөйләм матурлыгын өйрәтү  җиңел эш түгел.  Укытучыларның беренче бурычы, нәкъ менә шул урам сөйләменнән, жаргоннардан аерып, дәресләрдә әдәби сөйләм, культуралы аралашуны  булдыру. Тел белән бергә укучы шәхесен дә үстерүне күз алдында тотарга кирәк.  Урта  һөнәри белем алучы яшьләрне мисал итеп  алыйк.  Алар бүген-иртәгә үзләре җитәкче, эшче, остаз, тәрбияче, гаилә корырга әзер торучы һөнәр ияләре.кешеләре.  Шуңа күрә алар белән эш дәвамында аерым алымнарны кулланып, конкурентлыкка яраклашкан, тормышта үз юлын эзләүче балалар белән эшләүне күз алдында тотарга кирәк.  Үземнең эш тәҗрибәмнән чыгып,  балаларны иҗади хезмәткә яраклы, мөстәкыйль эш эшли ала торган шәхесләр тәрбияләүдә куллана торган әдәбият фәненең уңай якларын язар идем.  
Әдәби әсәрләр- кешелекнең рухи дөньясын чагылдырган, язмышлар, милләт проблемалары, кеше кичерешләре  җыелмасы ул.  Матур әдәби әсәрләр аркылы без укучыларның үз шәхесе үстерүне, аң-белемен күтәрүне бурыч итеп куябыз. 
     Иҗади эшчәнлектә кеше үсә, тәҗрибә туплый, үзенең сәләтен, мөмкинлекләрен ача, булачак һөнәренең кирәкле һәм файдалы икәнен төшенә башлый, шул һөнәрне үзләштерү өчен хәленнән килгәнчә тырыша башлый. Вакытында балаларга ярдәм кулы сузу, һөнәрләренең бүгенге көндә актуальлеген аңлату, дөрес тормыш юлын табарга өйрәтү дә безнең бурычыбыз булып тора.  Әдәби әсәрләр аркылы балаларыбызга тел нормаларын баетып, матур сөйләм күнекмәләрен төшендереп , дөрес фикер йөртергә, хисләнергә, хыялланырга, иҗади эш күнекмәләрен булдырырга, башкаларны аңлый белергә, дөрес юл сайларга да өйрәтәбез. 
    Татар теле рус теле кебек үк дәүләт теле булып санала. Мәктәптән телне өйрәнеп, имтихан тоткан булсалар да, урта һөнәри белем бирү учреждениеларына килгән укучылар  тел һәм әдәбиятны өйрәнүне дәвам итәләр. Мәктәптән аермалы буларак, укырга килгән балалар арасында төрле регионнардан җыелган балалар да бер үк программа нигезендә белем ала башлый. Шуңа күрә андый балалар белән җиңелчә аерым эш программасы булдырып, индивидуаль эш алып барырыга кирәк була.  Кыскача биография язу, сорауларга кыска-кыска җавап бирү, саннарны кертеп анкеталар язу - болар телне белмәгән укучылар өчен үзенә күрә иҗади эш булып тора. 
Төрле районнардан җыелган балалар белән эш итүе тагын да мавктыргыч  һәм кызыклы эш, минемчә.  Беренчедән, эш барышында төрле җирле диалектлар белән очрашабыз, икенчедән, һәр баланың үз төбәгенең геройлары, язучылары, галимнәре, алдынгы хезмәт һәм сугыш ветераннары белән дә танышабыз. Укучылар бик теләп бу иҗади хезмәткә алына. Хикәя, сочинение гына түгел, шигырьләр дә чыгарырга оста укучылар бар. Лицейда эшләп килгән “Әллүки” түгәрәгенә йөрүче балалар шәһәр, республика күләмендә оештырылган кичәләрдә  чыгышлар ясап, үзләренең тел, рухи өлкәләрен баеталар, эшләгән иҗади хезмәтләре өчен  канәгатьлек алалар. Лицей күләмендә чыга торган “Туган тел” газетасында, республикада чыгып килә торган “Шәһри Казан”, “Ватаным Татарстан” газеталарында  үзләренең матур рәсемнәрен, язма эшләрен, планнарын, киләчәк һөнәрләрен дә яктыртып киләләр. Мәсәлән, 2 курс укучысы Хамидуллин Илгизнең Г.Тукайга багышлап язылган шигыреннән өзек: 

Син акыллы шәхес идең, Тукай!

Күпме шигырь калдырдың безгә.

Кечкенәдән тыңлап үскән,

Әкиятләрең һаман күңелдә.

Күпме газап күрдең бу тормышта,

Салкын чоланнарда өшедең.

Тик шулай да, син зур кеше булдың,

Сокланам мин синең көчеңә!

  Низамиева Айгөл  язган шигырдән өзек:

Бөек Тукай бабабыз,

Безнең якта тугансың!

Кырлайлыларны куркытып,

“Шүрәлене” язгансың.

Хәзер инде шүрәле,
Картаеп та киткәндер.

Батырны ул эзли-эзли,

Адашыплар  беткәндер. 

     Укучы балаларга  рухи байлык, әдәп- әхлак кагыйдәләрен үтемле итеп бирү  өчен әби- бабайларыбызның, халыкның матур мирасын да җиткерми мөмкин түгел.. Бу максаттан мин татар  халкының бәйрәмнәре, йолалары, гореф- гадәтләре, традицияләре турында бай мәгълүмат бирергә тырышам.  Аларны өйрәнү, җыр-моңнарына игтибар итү  балаларның рухи һәм иҗади  үсешенә зур этәргеч бирә.  Баланың гаиләдә, коллективтагы   тәрбияви нормалары, кагыйдәләре  халык педагогикасына салынган. 

Халык мәдәнияте - ул милләтебезнең йөзе, рухи хәзинәсе, җәмгыятьнең байлыгы.

      Укучыларны  иҗади шәхес итеп тәрбияләүдә   киң таралган  ярдәмче чыганагыбыз булып  балалар фольклорын да  әйтергә була. Аларның нәфислек тойгыларын, зиһен һәм хыял йөгереклеген, зәвыкларын үстерү, зиһеннәрен үткенәйтү, матурлыкны тоярга, ягымлы сөйләшергә өйрәтү - бала шәхесе өчен тәрбияви әһәмияткә ия. 

        Татар халык уеннары балаларның иң яраткан шөгыле. Ул уеннар тизлек, зирәклек, җитезлек сорый.Халык уеннары аркылы укучылар  мөстәкыйль эшләргә, уйнарга, уйларга тырыша, хәтерен ныгыта.  Уеннар барышында һөнәр алырга килгән балалар үз фантазияләреннән чыгып,  үзләре  үк   кызыклы үзгәрешләр дә кертә ала.  Мондый уен-дәресләр  төрле яктан ачылырга ярдәм итә, акыл, аралашу үсешенә йогынты ясый, иҗади хезмәтне үстерә, шәхес тәрбияләргә ярдәм итә.  Халык авыз иҗаты әсәрләре аркылы   балаларда бер- берсенә карата дустанә мөнәсәбәт урнаша, төгәл һәм дөрес бәя бирә белү, таләпчәнлек   кебек сыйфатлар тәрбияләнә.
         Халык җырлары – укучыларны милләт җанлы, иҗади максатка ирешүчән шәхес итеп тәрбияләүдә эстетик тәрбия чыганагы  булып тора.  Укучыларда халык моңнары, җырлары   эстетик ләззәтләнү, шатлык, канәгатьләнү хисе уята, иҗади эшнең нәтиҗәлелегенә китерә, уку сыйфатын яхшырта, иҗади сәләтләрен ачарга ярдәм итә. 

       Кешеләрнең үз- үзләрен  тоту кагыйдәләр җыелмасын тәшкил итүче сөйләм этикеты халыкның мәдәнилек дәрәҗәсен билгели торган иң мөһим өлешләрнең берсе булып тора. Сөйләм ул кешенең йөз аклыгы, күңел көзгесе, тәрбия нәтиҗәсе. Безнең әби - бабайларыбыз, тел һәм әдәбият гыйлемен белмәсәләр дә .бала сөйләмендә чит- ят сүзләр буталып йөргәнне яратмаган, саф татарча сөйләшүне таләп иткән. Милләтнең саклануы да бит  аның теленә турыдан - туры бәйләнгән. 

     Укытучы- белем бирүче генә түгел, чын мәгънәсендә, туган илебезгә, халкыбызга хезмәт күрсәтерлек  шәхесләр тәрбияләүче дә.  Дәрес темалары аркылы гына түгел, дәрестән тыш чаралар: театрларга йөрү, милли моңнарны тыңлау, ана телендә тапшырулар карау, зыялы кешеләр белән очрашу, тарихыбызны өйрәнү, традицияләрне туплау кебек матур гадәтләр аркылы да иҗади шәхес үсешенә зур йогынты ясауны күз алдында тотарга кирәк. 
      Хәзергесе вакытта  укытучы алдында шәхеснең акыл һәм иҗади эшчәнлеген төрле яклап  үстерүне күздә тотып, никадәр яңа алымнар, шартлар, технологияләр барлыкка килде.  Болар укытучыга зур ярдәм, билгеле. Әмма укытучының ягымлы, әдәби, милли аһәңле телен бер генә техника да алмаштыра алмый. 
     Сәләтсез бала булмый, һәр бала күпмедер дәрәҗәдә табигый сәләткә, талантка ия, ә аны үстерү, тормыш өчен яраклы итеп тәрбияләү, һөнәр үзләштерергә булышу безнең өстә. Укучы бала белән дөрес, грамоталы әдәби әңгәмәләр оештырып, аларның күңелләренә җылы карашыбызны, тәмле сүзләребезне җиткереп,  юл салсак кына, укучыны шәхес итеп тәрбияләүдә нәтиҗәле эш башкарырбыз.

